
GOUVÈNÈ CUOMO ANONSE LANSMAN TRAVAY KONSTRIKSYON NOUVO PIS KI GEN PLIZYÈ FONKSYON 

OCEAN PARKWAY A KI POU KONEKTE JONES BEACH AK TOBAY BEACH  

 

Gouvènè Andrew M. Cuomo te anonse jodi a kòmansman travay konstriksyon nouvo Ocean Parkway 

Coastal Greenway a, yon pis 3,6 mil ki gen plizyè fonksyon, ant Jones Beach State Park ak Tobay Beach 

nan Konte Nassau. Pwojè a ki koute $3,8 milyon dola pral amelyore sekirite epi fasilite transpò pou 

moun sou bisiklèt ak pyeton grasa koneksyon esansyèl lap bay kominote bò lanmè ki nan Konte Nassau. 

 

“Konstriksyon yon nouvo pis ki gen plizyè fonksyon sou Jones Beach State Park ak Tobay Beach bay 

Nouyòkè ak touris yon nouvo mannyè pou yo jwi bote natirèl plaj Long Island yo,” te deklare Gouvènè 

Cuomo. “Ocean Parkway Coastal Greenway a pral bay yon wout ak bèl peyizaj pou vizitè ka mache 

oubyen monte bisiklèt ant Wantagh ak Tobay Beach, sa ki pral kreye yon lòt avantaj nan efò n ap fè pou 

ankouraje touris ak lwazi nan Konte Nassau.” 

 

“State Department of Transportation fyè pou l asosye ak State Office of Parks, Recreation and Historic 

Preservation, Vil Oyster Bay, otorite piblik ak òganizasyon kominotè pou bay yon lòt enstalasyon pou 

vwayaj ak lwazi kap montre wòl enpòtan pis pou bisiklèt jwe nan sistèm transpò miltimodal nou an,” te 

deklare Manm Komisyon New York State Department of Transportation (NYSDOT) a, Joan McDonald. 

“Anba lidèchip Gouvènè Cuomo, n ap ogmante sekirite epi rann li pi fasil pou moun sou bisiklèt, moun 

kap kouri, mache, ak pou fanmi ka jwi trèzo natirèl Long Island yo ki gen yon bote san parèy.”  

 

“Ak plis pase sis milyon vizitè chak ane Jones Beach rete youn nan Pak ki pi vizite nan rezo nou an,” te 

deklare Manm Komisyon New York State Office of Parks, Recreation and Historic Preservation an, Rose 

Harvey. “Se yon bèl bagay lè nou kapab ofri yo chak yon lòt opsyon pou yo deplase, fè spò epi jwi 

destinasyon ak bann riban senbolik sa sou Oseyan Atlantik la. Gouvènè Cuomo kontinye fè pak yo yon 

priyorite epi Department of Transportation se yon patenè fòmidab kap ede nou reyalize yon lòt pwojè ki 

pral amelyore esperyans lan pou tout moun nan kote sa yo renmen anpil la.” 

 

Nouvo Ocean Parkway Coastal Greenway a ap konstwi sou bò nò Ocean Parkway a epi pral konekte 

chemen pou rive Jones Beach ki fenk fini an nan Zòn Stasyònman Senk Pak la ak Zòn Stasyònman Tobay 

Beach la, sou yon distans 3,6 mil nan direksyon lès. Lè l fini, moun sou bisiklèt ak pyeton pral kapab soti 

Cedar Creek Park nan kòmansman pis Wantagh ki gen plizyè fonksyon an, pase atravè enstalasyon Jones 

Beach yo pou rive Tobay Beach, yon total 8,8 mil, sou yon Greenway asfalte ki gen sekirite. 

 

Nouvo Greenway a pral gen yon lajè 13 pye, pral respekte egzijans Americans with Disability Act la fè 

pou bay moun andikape yo aksè epi pral gen ladann yon ray direksyon ki fèt ak kab pou pwoteje itilizatè 

kont machin kap woule sou Ocean Parkway a. Pwojè a gen ladan tou pi bèl peyizaj, pankat kap bay 

mesaj edikatif, kyòs enfòmasyon, ban, ak kote pou stoke 24 bisiklèt nan Tobay Beach. Itilizatè pis la pral 

kapab rantre nan enstalasyon sou plaj Tobay yo, tankou plaj, restoran ak teren jwèt bò lanmè ak bè a.  

 

Senatè Charles J. Fuschillo, Jr. te di konsa, “Plizyè milye moun kap monte bisiklèt, kap kouri epi kap 

mache itilize Pis Komen Wantagh la deja. Nan yon ti tan ki pa twò lwen y ap ka kontinye sou Ocean 

Parkway a, jwi bèl kòt sid la, epi rantre sou Tobay Beach. Ocean Parkway Coastal Greenway a se yon 

envestisman byen reflechi ki pral sèvi anpil, epi mwen di bravo pou Department of Transportation pou 

bourad li bay envestisman.”  

 

Manm Asanble David G. McDonough te di, “Ak pwojè sa moun Long Island ka jwi 8,8 mil chemen asfalte 

ki konekte bèl plaj zile yo. Mwen ta renmen remèsye Gouvènè Cuomo, Manm Komisyon McDonald ak 

Manm Komisyon Harvey dèske yo te travay ansanm pou reyalize pwojè sa.”  

 

Manm asanble Joseph S. Saladino te di konsa, “Li enpòtan anpil pou nou rekonstwi enfrastrikti ki kraze yo 

san pèdi tan epi nan yon mannyè ki bay yon pi wo nivo sekirite pou tout moun kap amize yo sou plaj nou 

yo. Mwen fyè pou m reprezante zòn sa epi mwen ankouraje anpil pou asire travay la ap fèt kòm sa dwa.”  

 

Egzekitif Konte Nassau a, Ed Mangano, te di konsa, “Mwen felisite Gouvènè Cuomo pou patenarya li fè 

ak nou pou fè Konte Nassau vin yon destinasyon pou moun kap monte bisiklèt, kap kouri, kap mache ak 

pou fanmi amize yo epi jwi tout sa rezo pak nou an gen pou l ofri sou kòt sid nou an. Nouvo pis kap gen 

plizyè fonksyon sa yo pral nan avantaj Konte Nassau pandan y ap ogmante sekirite epi amelyore wout 

pou ale nan destinasyon plaj nou yo.” 

 

Sipèvizè Vil Oyster Bay a, John Venditto, te di konsa, “Vil Oyster Bay kontan travay nan tèt ansanm ak 

State Department of Transportation lan, ak tou State Office of Parks, Recreation and Historic 

Preservation lan, pou tabli yon nouvo fason pou vwayaje ki gen sekirite ak amizman sou Ocean Parkway. 

Nouvo chemen ki kreye yo pa pral ofri nouvo aktivite lwazi sèlman pou tout moun amize yo, men tou 

atravè patenarya nou ak eta a, pral pèmèt moun sou bisiklèt jwenn kote pou yo depoze bisiklèt yo san 

pwoblèm sekirite nan Tobay Beach mwen toujou konsidere kòm vre bijou Vil la ki te restore nèt apre l te 

fin kraza anba Siklòn Sandy.” 

 

Michael Vitti, Prezidan Concerned Long Island Mountain Bicyclists la, te di konsa, “Nou vle remèsye 

NYSDOT pou planifikasyon ak kreyasyon pis nivo mondyal sou oseyan an. Moun kap viv sou kòt sid la ka 

chwazi pou yo itilize machin yo mwen souvan, sa kap redwi sikilasyon pou ale sou plaj la pandan tou l ap 

ogmante touris sou bisiklèt sou Long Island. Annou ogmante momantòm lan epi kreye plis enfrastrikti 

vèt sou Long Island. Nou kontan genyen epi sipòte plis chemen pou bisiklèt ak koneksyon pou ankouraje 

plis moun monte bisiklèt pi souvan. Se yon viktwa pou tout moun ki pote avantaj medikal ak rediksyon 

polisyon ki gen nan lè a.” 

 

Pwojè sa fè pati angajman Gouvènè a pou l bay plis fasilite deplasman pou tout itilizatè wout yo, tankou 

pyeton ak moun sou bisiklèt. Prèske tout wout eta sou Long Island yo genyen espas amenaje pou monte 

bisiklèt, esepte pou otowout ak wout pwomnad ki gen gwo sikilasyon sou yo kote li entèdi pou moun 

monte bisiklèt. Yon egzanp ki byen montre sa se Montauk Highway/NY Route 27, yon wout 30 mil longè 

ak flèch direksyon pou bisiklèt kap fè kous ant Southampton ak Montauk Lighthouse. Yon lòt egzanp se 

NY Route 114, yon wout 15 mil longè ak flèch direksyon pou bisiklèt ant Vilaj Greenport sou North Fork 

Long Island ak Vilaj East Hampton sou South Fork. 

 

W ap jwenn kat Wout Bisiklèt Long Island yo ak lòt enfòmasyon sou enstalasyon pou bisiklèt nan Long 

Island sou http://www.511ny.org/rideshare/rideshare.aspx?FolderID=149. W ap jwenn enfòmasyon 

Jeneral sou aktivite monte bekann nan Eta New York sou www.dot.ny.gov/display/programs/bicycle. 

 

Se Intercounty Paving Associates, LLC nan Hicksville, Konte Nassau, kap egzekite pwojè sa, nan kad yon 

kontra ak NYSDOT. 

